
Soalan Yang Sering Ditanya

Mengapa perkenalkan peraturan penangkapan ikan yang baharu?
Sebelum ini, semua peraturan penangkapan ikan Western Australia (WA) digunakan bagi Pulau Christmas (CI). Walau bagaimanapun, peraturan tersebut tidak direka bersesuaian dengan persekitaran laut tempatan dan nilai-nilai komuniti. Sepanjang setahun yang lepas, Kerajaan Australia berusaha seiring dengan Jawatankuasa Pengurusan Perikanan CI dan anggota komuniti CI, dengan kerjasama Sea Country Solutions dan Pew Charitable Trusts, untuk menggubal peraturan baharu yang sesuai untuk CI. Peraturan ini disokong dengan pengundian awam dalam kalangan komuniti CI pada tahun 2021 dan menjadi asas bagi ordinan perikanan CI tahun 2022. 
Peraturan penangkapan ikan baharu ini mengambil kira persekitaran CI yang unik, berserta nilai dan keperluan kebudayaan komuniti. Peraturan ini bertujuan melindungi stok ikan untuk memastikan kelestarian kawasan menangkap ikan ini bagi penduduk CI sekarang dan generasinya yang akan datang. 
Bilakah peraturan baharu ini berkuat kuasa?
Peraturan baharu ini sudah pun diperkenalkan dan kini berkuat kuasa. Tumpuan awalnya adalah untuk mendidik komuniti di CI dan pelawat ke pulau ini mengenai peraturan baharu tersebut.
Selain peraturan penangkapan ikan yang baharu ini, Kerajaan Australia akan terus berusaha seiring dengan komuniti tempatan untuk memperkenalkan rangka kerja usaha sama pengurusan perikanan yang baharu bagi CI. Kempen pendidikan komuniti yang menyediakan maklumat selanjutnya mengenai peraturan baharu dan rangka kerja pengurusan ini akan dilancarkan tidak lama lagi. 
Apakah unsur-unsur penting peraturan baharu ini?
Peraturan penangkapan ikan yang baharu ini merangkumi pelbagai langkah melindungi stok ikan, antara lainnya:
· Had tangkapan harian bagi ikan bersirip pelagik dan dasar laut serta udang karang 
· Had milikan di lapangan terbang bagi eksport ikan ke luar pulau sebanyak 10 kilogram seorang
· Spesies yang terlindung sepenuhnya
· Syarat bahawa ikan perlu dibawa ke darat dalam bentuk seekor-seekor, sebagai badan ikan atau sebagai filet berkulit
· Kawalan kelengkapan menangkap ikan
· Larangan melembing ikan di Flying Fish Cove.

Bagaimanakah peraturan baharu ini berbeza dengan peraturan WA? 
Jika dibandingkan dengan peraturan WA, peraturan baharu bagi CI ini kurang terbatas, contohnya:
	Peraturan
	Pulau Christmas
	Tanah besar Australia Barat

	Lesen perikanan rekreasi
	Lesen perikanan rekreasi tidak diperlukan
	Terdapat enam jenis lesen penangkapan ikan rekreasi 

	Had milikan
	Tiada had milikan secara amnya
Had sebanyak 10kg ikan seorang di lapangan terbang CI (bagi eksport ikan ke luar pulau).
	Had milikan sebanyak 20kg filet mana-mana spesies di tempat kediaman utama seseorang.
Had milikan juga dikenakan bagi udang karang, udang krai dan abalone.

	Ikan bersirip pelagik 
	Had tangkapan campuran sebanyak 4 seorang sehari
	Had tangkapan campuran sebanyak 3 seorang sehari 

	Ikan bersirip dasar laut 
	Had tangkapan campuran sebanyak 15 seorang sehari
	Had tangkapan campuran sebanyak 5 seorang sehari (pantai utara)

	Had bot
	Tiada
	Dikenakan bagi ketam bunga, ketam nipah, sotong, sotong kurita, sotong katak, abalone berbibir hijau/perang, udang karang dan ikan mas barat di kawasan hidupan pantai barat.



Mengapakah had dikenakan bagi ikan yang boleh saya ambil daripada CI? 
Had milikan ikan di lapangan terbang CI ialah alat penting yang bertujuan mengekalkan tekanan penangkapan ikan pada tahap yang berpatutan dan menjamin bahawa manfaat stok ikan CI boleh terus dinikmati oleh warga pulau. 
Setiap orang di kawasan lapangan terbang dibenarkan memegang sehingga 10 kilogram mana-mana ikan yang ditangkap secara sah di pulau. Semasa berada di kawasan lapangan terbang, ikan itu mesti:
· masih tercantum kulitnya (bagi ikan bersirip)
· dibungkus leper
· dibungkus supaya mudah dibuka untuk dikenal pasti
· jika disejukbekukan, boleh dikenal pasti tanpa dinyahsejukbekukan.
Syarat-syarat ini memudahkan tugas mengenal pasti spesies yang dibawa keluar dari pulau. 
Adakah saya dibenarkan melembing ikan?
Ya, anda boleh melembing ikan di CI, tetapi bukan dengan udara mampat atau kelengkapan pernafasan (contohnya SCUBA) dan tidak boleh di Flying Fish Cove. Larangan ini bertujuan melindungi stok ikan dan memelihara keselamatan komuniti. 

Adakah perlindungan diberikan bagi haiwan krustasea?
Ya, haiwan krustasea yang boleh membiak, termasuklah ketam betina dan udang karang betina yang membawa telur atau benih telur di bawah badannya, terlindung sepenuhnya dan tidak boleh diambil.
Had tangkapan harian sebanyak empat udang karang seorang juga dikenakan. Yang penting, anda tidak dibenarkan menggunakan lembing atau ‘gidgee’ untuk mengambil udang karang.
Adakah peraturan baharu ini berkuat kuasa selama-lamanya? 
Peraturan baharu ini kini berkuat kuasa dan akan terus berkuat kuasa sehingga masa depan. Walau bagaimanapun, kami menjangka bahawa nilai-nilai komuniti, keadaan alam sekitar dan stok ikan mungkin berubah selepas beberapa lama dan dengan itu, peraturan ini mungkin perlu disesuaikan.  
Perubahan yang akan datang pasti akan memerlukan maklum balas dan rundingan dengan Jawatankuasa Penasihat Perikanan CI serta penglibatan komuniti CI.
Aktiviti penangkapan ikan rekreasi serta kesannya tertakluk kepada penyelidikan yang berterusan dan akan dipantau dengan rapi. Peraturan baharu ini akan dikaji semula apabila maklumat tambahan diperoleh, antara lainnya melalui projek berasaskan komuniti dan sains warga. 
Tumpuan utama tetap sama, iaitu stok ikan di CI diuruskan dengan cara yang dapat dilanjutkan bagi generasi penduduk CI pada masa ini dan masa depan. 
Apakah perundingan komuniti yang telah diadakan untuk menyusun peraturan ini?
Sudah bertahun-tahun lamanya amalan penangkapan ikan di CI menjadi tajuk perundingan komuniti bersama pihak-pihak yang terjejas, termasuklah komuniti tempatan, Pentadbir Wilayah Pulau Christmas, Shire Pulau Christmas, perniagaan tempatan, kumpulan komuniti, agensi-agensi kerajaan yang lain, pengendali pelabuhan, penangkap ikan dan orang lain yang terjejas.
Kebelakangan ini, Jawatankuasa Pengurusan Perikanan CI bekerjasama dengan penduduk tempatan untuk mendapatkan dan melahirkan pandangan komuniti CI supaya dapat dipertimbangkan oleh Kerajaan. 
Peraturan baharu ini, termasuklah had tangkapan dan had eksport, disokong dengan pengundian awam dalam kalangan komuniti CI pada bulan Oktober 2021. 
Apakah Jawatankuasa Penasihat Perikanan Pulau Christmas?
Jawatankuasa Penasihat Perikanan CI berperanan sebagai penasihat kepada Menteri berkenaan hal-hal perikanan tempatan. Anggotanya dilantik berdasarkan kebolehan mereka menyumbang kepada usaha pengurusan perikanan di CI, yang memanfaatkan pengetahuan mereka mengenai kawasan tempatan dan kepakaran memberikan nasihat kepada Menteri.
Jawatankuasa Pengurusan Perikanan CI membentuk keahlian Jawatankuasa Penasihat Perikanan CI yang sulung ini. 
Apakah kajian dan penyelidikan yang telah dijalankan? 
Penyelidikan dan pemantauan kawasan menangkap ikan di CI bermula pada tahun 2007 dan merangkumi tinjauan spesies dan habitat, pengambilan sampel biologi dan komposisi tangkapan, dengan menggunakan kaedah seperti tinjauan visual di bawah permukaan laut, tinjauan video berumpan di bawah permukaan laut dari jauh, tinjauan persekitaran, alat penerima satelit dan eDNA (DNA persekitaran yang diambil daripada sampel air). Kajian yang lepas pernah meneliti kepelbagaian, taburan dan kelimpahan spesies, dan sama ada stoknya dapat bertahan sendiri melalui penokokan setempat ataupun bergantung pada penokokan berkala dari tempat lain. 
Aktiviti penyelidikan dan pemantauan akan diteruskan sehingga masa depan, bertumpu pada spesies dan habitat yang sangat penting bagi komuniti CI dan ekosistem laut tempatan. Penglibatan komuniti dan usaha sama akan menjadi unsur penglibatan program-program ini, berserta penyelidikan saintifik.
Apakah yang akan berlaku jika seseorang melanggar peraturan ini?
Undang-undang baharu ini, yang merangkumi hukuman bagi kesalahan penangkapan ikan, kini berkuat kuasa. Tumpuan awalnya adalah untuk mendidik komuniti di CI dan pelawat ke pulau ini mengenai peraturan baharu tersebut.
Sepanjang beberapa bulan yang seterusnya, Kerajaan Australia akan terus berusaha seiring dengan Jawatankuasa Pengurusan Perikanan CI dan komuniti CI untuk melaksanakan sistem pematuhan perikanan yang berkesan, yang mengambil kira kehendak komuniti.  
Bagaimana kalau saya ingin bertanya lagi? 
Sila hubungi Jabatan Pengangkutan, Pembangunan Regional, Komunikasi dan Seni melalui alamat e-mel IOTfisheries@infrastructure.gov.au

